
ПРЕДЛОГ 1 - Во членот 84 да се предвиди и загарантирано право на долготраен закуп на градежно земјиште во сопственост на Република Северна Македонија со непосредна спогодба за објектите за кои е доделено овластување за изградба на електроенергетски објект.
ОБРАЗЛОЖЕНИЕ - Овој предлог е со цел обезбедување поголема правна сигурност за инвеститорот во однос на развојот на проектот, но и за поедноставување на постапките и потребните чекори за обезбедување на одобрение за градење, посебно имајќи предвид дека Владата е надлежна да донесе одлука со која се дава согласност за давање на земјиште под долготраен закуп за изградба на објекти од јавен интерес утврдени со закон. Ова е посебно релевантно во однос на ЕЕ објекти за производство на електрична енергија од обновливи извори, имајќи ги во предвид многубројните одредби во овој предлог Закон за енергетика, но и во предлог Законот за обновливи извори со кои се предвидуваат поедноставени и поефикасни постапки.

ПРЕДЛОГ 2 - Во членот 84, став (2) да се предвиди и исклучок од потребата за добивање на овластување за изградба на електроенергетски објекти за енергетски објект за производство на електрична енергија и високоефикасна комбинирана постројка што произведува електрична и топлинска енергија кои се дел од проект за кој Владата има утврдено статус на стратешки инвестиционен проект.
ОБРАЗЛОЖЕНИЕ - Владата утврдува статус на стратешки инвестиционен проект преку јавен повик на кој може да учествуваат сите заинтересирани лица. Оттука, преку отворена постапка Владата врши селекција кој проект треба да се реализира како проект од највисок стратешки приоритет. Дополнително, согласно Законот за стратешки инвестиции се донесува посебен закон и се склучува договор со стратешкиот инвеститор, со кои детално се уредува реализацијата на стратешкиот инвестиционен проект. Притоа, предлог измените и дополнување на Законот за стратешки инвестиции кој е објавен на ЕНЕР предвидува дека глава 5 од Законот за енергетика (која уредува овластување за нови ЕЕ објекти) не се применува во однос на стратешки инвестициони проекти. Имајќи го сево ова во предвид, логично е да бидат иземени стратешките инвестициони проекти бидејќи веќе се дел од детално разгледување и одобрување од страна на Владата, со подробно уредување на начинот на реализација и обврските на стратешкиот инвеститор, а можноста за доделување на проектот на друг инвеститор во подоцнежна фаза на развојот преку тендерска постапка (која практично би била втора таква постапка) го прави концептот на стратешки инвестициони проекти без предметен и нецелисходен. Притоа, не е јасна потребата од добивање овластување за овие објекти имајќи предвид дека Владата веќе има донесено одлука дека не само што постои потреба од таков проект, туку истиот е од највисок стратешки приоритет.

ПРЕДЛОГ 3 - Да се избрише зборот „високоефикасни“ низ текстот на овој член со цел да бидат опфатени сите комбинирани постројки што произведуваат електрична и топлинска енергија.
ОБРАЗЛОЖЕНИЕ - Произлегува дека може да се градат само високоефикасни комбинирани постројки, односно се ограничува можноста за градење на други комбинирани постројки.

ПРЕДЛОГ 4 - Да се предвиди примена на член 84 по донесување на првиот Годишен план согласно член 83, а дотогаш да се применува сегашното законско решение во однос на добивањето на овластување за изградба на нови ЕЕ објекти.
ОБРАЗЛОЖЕНИЕ - Разни причини може да влијаат на одолговлекување на донесувањето на Годишниот план и оттука, ова не треба да биде причина за одолговлекување на развојот на тековните проекти.

ПРЕДЛОГ 5 - Да постои обврска за Владата да спроведува тендерски постапки од членот 84 во одредени временски интервали, со можност покрај обврската за минимум постапки да има и можност за спроведување на таква постапка во било кој момент.

ГЕНЕРАЛЕН КОМЕНТАР - Донесувањето на Годишниот план од член 83, како и условувањето на доделувањето на овластување за изградба на ЕЕ објекти само за проекти од Годишниот план многу веројатно ќе го успори развојот на обновливи извори на енергија и остварувањето на енергетските цели. Во ситуација кога веќе се каска на ова поле и наместо овозможување на развој на што поголем број на проекти со цел сигурност во снабдувањето, дополнително се усложнува развојот на енергетски проект.
Притоа, нејасно е дали заинтересиран инвеститор може да достави иницијатива за вклучување на енергетски објект во годишниот план за објект кој треба да се изгради на државно земјиште или само за оние што ќе се градат на приватно земјиште.
Понатаму, нејасно е во кој момент ќе се спроведуваат тендерските постапки од член 84, односно во кој момент во развојот на проект е потребно да се добие овластувањето за изградба, кои документи се потребни, дали е потребно претходно уредување на прашањата поврзани со животната средина, приклучокот на мрежа и урбанизацијата, како и дали државата ќе преземе уредување на дел од овие прашања или ќе биде оставено целосно на инвеститорот да ги уредува овие работи по доделувањето на овластувањето.

Нејасно е дали ќе се издава и понатаму привремена лиценца бидејќи се споменува само во член 51 и 70.
